
ACHOIMRE FEIDHMIÚCHÁIN 
Chun rannpháirtíocht saoránach a neartú a thuilleadh chun todhchaí na hEorpa 
a mhúnlú, sheol an Coimisiún Eorpach comhairliúchán ilteangach ar líne ar 
Ardán Rannpháirtíochta na Saoránach ón 12 Feabhra go dtí an 16 Meitheamh 
2025, ag díriú ar an mBuiséad Eorpach nua. Leis an gcomhairliúchán, a 
reáchtáladh i gcomhthráth le Painéal Saoránach Eorpach, bailíodh aighneachtaí 
éagsúla ó gach cearn den Aontas, rud a léiríonn tuairimí, tosaíochtaí agus 
smaointe na saoránach do na blianta amach romhainn. 

Déantar achoimre sa tuarascáil seo ar an bplé ar líne i sé ghné leathana agus in 
12 ábhar shonracha. Chuir na saoránaigh i dtábhacht go comhsheasmhach 
cothroime, cuimsiú agus inbhuanaitheacht - d’iarr siad tacaíocht do ghnólachtaí 
Eorpacha, bearta chun dul i ngleic le méadú an chostais maireachtála, agus 
infheistíochtaí i bhforbairt tuaithe agus réigiúnach. Cuireadh i dtábhacht a 
ríthábhachtaí atá an t-oideachas, soghluaisteacht na hóige agus an rochtain ar 
an saol cultúrtha. D’iarr na rannpháirtithe freisin infheistíocht níos mó a 
dhéanamh sa ghníomhú ar son na haeráide agus i dteicneolaíochtaí 
inbhuanaithe, mar aon le tacaíocht d’aistriú cóir glas. 

An tráth céanna, chuir na saoránaigh i dtábhacht an gá atá le slándáil agus 
athléimneacht dhaonlathach an Aontais a neartú, agus an t-oideachas 
saoránachta agus an comhrac in aghaidh na bréagaisnéise san áireamh. Mhol 
siad cúram sláinte feabhsaithe, seirbhísí meabhairshláinte agus córais tacaíochta 
chuimsitheacha san Aontas Eorpach. Ar deireadh, d’iarr na saoránaigh buiséad 
Eorpach níos éifeachtúla agus níos solúbtha a bheith ann ina léireofaí tosaíochtaí 
comhroinnte agus ina mbeadh daoine rannpháirteach go díreach.  

1. RÉAMHRÁ 
Chun rannpháirtíocht saoránach a neartú a thuilleadh ar an leibhéal Eorpach, 
chuir an Coimisiún Eorpach modhanna nua rannpháirtíochta ar fáil do 
shaoránaigh den Aontas Eorpach. Maidir le Buiséad Eorpach nua, cuireadh 
Ardán Rannpháirtíochta na Saoránach i ngníomh chun plé ar líne a óstáil. Bhí an 
t-ardán ar fáil i dteangacha oifigiúla uile an Aontais agus bhí sé ar oscailt ón 12 
Feabhra go dtí an 16 Meitheamh 2025. An tráth céanna, tionóladh painéal 
saoránach chun plé a dhéanamh ar an ábhar céanna. Cuireadh na torthaí ar líne 
faoi bhráid rannpháirtithe an phainéil faoi dhó chun na modhanna 
rannpháirtíochta ar líne agus as líne a nascadh: ar dtús le linn an dara seisiún den 
phainéal an 25 Aibreán 2025, agus arís ag an seisiún clabhsúir an 16 Bealtaine 
2025. 

Is ar an ardán comhairliúcháin a bhí dírithe ar Bhuiséad Eorpach Nua a bailíodh 
286 aighneacht ó na saoránaigh agus 256 rannpháirtí ar an iomlán, mar aon le 
162 bharúil agus 633 fhormhuiniú.  

Cuirtear i láthair sa tuarascáil seo an anailís deiridh ar na haighneachtaí arna 
mbailiú, arna n-eagrú i sé phríomhghné a sainaithníodh trí bhraisliú téamach na 
dtopaicí is minice a pléadh: (1) an geilleagar agus an costas maireachtála (2) 
oideachas agus cultúr, (3) an aeráid agus an comhshaol, (4) an tslándáil agus an 
daonlathas, (5) sláinte agus folláine, agus (6) rialachas buiséid.  

Tugtar achoimre sa tuarascáil seo ar an modheolaíocht ar dtús, agus 
forbhreathnú ginearálta ina dhiaidh sin ar na treochtaí rannpháirtíochta agus 
forbhreathnú ar na torthaí. Tugtar anailís mhionsonraithe sa tuarascáil ansin ar 
gach gné trí phlé a dhéanamh ar gach topaic saoránach, a bhfuil sleachta 
léiriúcháin ó Ardán Rannpháirtíochta na Saoránach ina dtaca leo. Sa chaibidil 
deiridh, tugtar achoimre agus machnamh gairid ar thorthaí an chomhairliúcháin.  

2.  MODHEOLAÍOCHT 
Chun anailís a dhéanamh ar ábhar Ardán Rannpháirtíochta na Saoránach maidir 
le Buiséad Eorpach nua1, cuireadh modheolaíocht trí chéim i bhfeidhm. 
Cinntítear leis an gcur chuige sin léirmhíniú cruinn ar aighneachtaí na saoránach 
agus braisliú agus grúpáil fhóinteach smaointe, agus cothromaíocht á baint 
amach idir comhleanúnachas téamach agus doimhneacht anailíseach. 

CÉIM 1. ANAILÍS CHAINNÍOCHTÚIL ar na haighneachtaí agus barúlacha: 
Sainaithníodh príomhghnéithe na díospóireachta. Chun é sin a dhéanamh, chuir 
an fhoireann anailíse cur chuige ionduchtach bunaithe ar théama i bhfeidhm, 
agus lipéid théamacha á sannadh do gach aighneacht. Leis sin, bhíothas in ann 
na príomhábhair a d’ardaigh saoránaigh a shainaithint agus tús áite a thabhairt 
dóibh. 

CÉIM 2. ANAILÍS AR AIGHNEACHTAÍ laistigh de na gnéithe: anailís cháilíochtúil 
de láimh. Laistigh de gach gné, rinneadh anailís cháilíochtúil de láimh chun 
smaointe a tháinig chun cinn arís is arís a shainaithint. Rinneadh aighneachtaí a 
ghrúpáil de réir téamaí ar a dtugtar ‘topaicí saoránach’, bunaithe ar mhinicíocht 
agus ábharthacht na dtéamaí a tháinig chun cinn arís is arís laistigh de gach gné. 

CÉIM 3. BARÚLACHA AGUS FORMHUINITHE a chur san áireamh: rinneadh 
anailís le haghaidh gach aighneacht agus barúil (i gcás inar measadh í a bheith 
iomchuí), agus cuireadh i dtábhacht aighneachtaí áirithe a raibh ábharthacht ar 
leith ag baint leo mar léiriú ar an topaic agus dearcthaí na saoránach a 
thaispeáint.

  

 
1 Tá na haighneachtaí uile ar fáil ar líne agus is féidir iad a íoslódáil mar chuid de 
chomhaid sonraí oscailte an ardáin chun tuilleadh anailíse a dhéanamh orthu ag 
aon duine ar spéis leis é. 

GLUAIS 

Rannpháirtí. Saoránach a rinne gníomhaíocht amháin ar a laghad ar an ardán: 
aighneachtaí, barúlacha, nó formhuinithe. 

Aighneacht. Smaoineamh amháin arna chomhroinnt ag rannpháirtí ar an ardán. 

Barúil. Freagraí i scríbhinn ó na rannpháirtithe ar aighneacht tosaigh. Is le 
barúlacha a chuirtear tús le díospóireacht, díospóireacht arb í an topaic thosaigh 
is túsphointe di, agus tugann siad deis do rannpháirtithe cumarsáid a dhéanamh 
le chéile. 

Formhuiniú. Vóta ó rannpháirtí ar mian leis tacú le haighneacht shonrach. Tá 
roinnt aighneachtaí nár formhuiníodh.  

Gné. Is éard atá i gceist le gné ceannlíne faoina dtugtar le chéile smaointe atá i 
líon mór aighneachtaí. 

Topaic Saoránach. Fochatagóir de ghné, ina bhfuil aighneacht amháin nó níos 
mó.  

3.  FORBHREATHNÚ 
 

UIMHREACHA 

Rannpháirtíocht fhoriomlán, ón 12 Feabhra go dtí an 16 Meitheamh 2025. 

● 576.257 amharc leathanach * 
● 256 rannpháirtí 
● 286 aighneacht 
● 162 bharúil 
● 633 fhormhuiniú 

* Mar gheall gur cailleadh an rianú Anailísíochta maidir le hArdán Rannpháirtíochta na Saoránach, níl an tréimhse ón 15 
go dtí an 29 Aibreán 2025 san áireamh san fhigiúr sin. 

Ó foilsíodh an chéad tuarascáil eatramhach an 22 Aibreán 2025, tá méadú tagtha 
ar leibhéil na rannpháirtíochta ar an ardán. Go sonrach, bhí 91 aighneacht 
bhreise ann (195 i mí Aibreáin 2025) agus 76 barúil bhreise (86 i mí Aibreáin 2025). 
Thairis sin, léiríodh san anailís léargas agus forbairtí nua sa díospóireacht, cuir i 
gcás forbairt théamach ar ghné amháin (athraíodh sláinte go sláinte agus 
folláine) chomh maith le topaic saoránach amháin (athraíodh oidhreacht 
chultúrtha a chaomhnú go cultúr a chaomhnú agus a chur chun cinn). An tráth 
céanna, rinneadh topaicí saoránach a sainaithníodh roimhe seo a fhorbairt agus 
a shaibhriú le haighneachtaí nua. 

SÚIL SCIOBTHA AR GACH GNÉ AGUS TOPAIC SAORÁNACH 

Tugtar forbhreathnú sa tábla thíos ar na gnéithe agus topaicí saoránach uile a 
sainaithníodh. Caibidil 5. (Grinnanailís) ina dtugtar anailís mhionsonraithe ar na 
topaicí uile. Léirítear sa tábla freisin líon iomlán na n-aighneachtaí (∑) a thagann 
faoi gach gné chomhfhreagrach. 

GNÉITHE ∑ TOPAICÍ SAORÁNACH 

1. GEILLEAGAR AGUS 
COSTAS MAIREACHTÁLA        
   

63 1.1 Tacaíocht do ghnólachtaí Eorpacha a mhéadú 

1.2 Dul i ngleic le méadú an chostais maireachtála 

1.3 Tacú le comhtháthú réigiúnach agus le forbairt tuaithe 

2. OIDEACHAS AGUS 
CULTÚR 

62 2.1 Feabhas a chur ar oideachas agus imeascadh i bpost 

2.2 Deiseanna soghluaisteachta a leathnú 

2.3 Cultúr a chaomhnú agus a chur chun cinn 

3. AN AERÁID AGUS AN 
COMHSHAOL 

47 3.1 Infheistiú in iompar, fuinneamh agus teicneolaíochtaí 
inbhuanaithe 

3.2 Tacú le samhlacha gnó inbhuanaithe 

4. AN tSLÁNDÁIL AGUS 
AN DAONLATHAS 

40 4.1 An chosaint agus an tslándáil a neartú 

4.2 Athléimneacht dhaonlathach a neartú 

5. SLÁINTE AGUS 
FOLLÁINE 

38 5.1 Feabhas a chur ar chórais cúraim sláinte agus ar chórais 
tacaíochta 

6. RIALACHAS BUISÉID 
 

28 6.1 Buiséad níos éifeachtúla agus níos solúbtha a fhorbairt 

4. NA hAIGHNEACHTAÍ IS MÓ A 
FORMHUINÍODH 
 

Radu - 54 fhormhuiniú  
Teideal: Foraoisí atá i gcroílár thodhchaí infheistíochta glaise na hEorpa  
Gné: AN AERÁID AGUS AN COMHSHAOL 

‘Ní mór tacú le foraoisí mar cholún lárnach de thodhchaí na hinfheistíochta glaise san Eoraip. 
Tá sé fíor-riachtanach leithdháileadh airgeadais cothrom atá tiomnaithe d’fhoraoisí a 
chomhtháthú mar earnáil straitéiseach chun cuspóirí Eorpacha maidir le hathléimneacht in 
aghaidh an athraithe aeráide, iomaíochas agus aistriú éiceolaíoch a bhaint amach. Ní mór an 
tacaíocht sin a phleanáil ón gcéim forbartha buiséadaí, nasctha leis na hiarrachtaí a dhéantar 
agus leis an bhfeidhmíocht a bhaintear amach, agus ní mór é a bheith d’aidhm aici an méid 
seo a leanas a dhéanamh: cúiteamh cóir ar shrianta, sásraí maoiniúcháin leordhóthanacha le 
haghaidh aistriú cóir pobal áitiúil, oiriúnú don athrú aeráide, éiceachórais a athchóiriú , an 
bhithéagsúlacht a chaomhnú, chomh maith le hinfheistíochtaí i réitigh dhúlrabhunaithe, a 
rannchuidíonn go díreach le héagsúlú an gheilleagair áitiúil agus le bithgheilleagar ciorclach 
foraoise a fhorbairt a bheidh in ann fás eacnamaíoch inbhuanaithe a ghiniúint. Is gá go 
léireoidh tacaíocht bhuiséadach an Aontais éagsúlacht na ndálaí agus na ndúshlán atá ann 
sna réigiún éagsúla, de réir na gcúraimí agus na ndúshlán atá rompu – agus is minic nach 
ionann cás dóibh óna dtaobh sin de – i ndáil le táscairí feidhmíochta. Ní féidir na cuspóirí maidir 
le hEoraip aontaithe athléimneach a bhaint amach ach amháin trí chur chuige cothrom atá 
curtha in oiriúint do riachtanais agus iarrachtaí sonracha.’ 

Nicon-Georgian - 34 fhormhuiniú  
Teideal: Córas Iompair Aontaithe le haghaidh Taisteal Idirnáisiúnta ar 
Talamh  
Gné: AN AERÁID AGUS AN COMHSHAOL 

‘Tá gréasán iompair phoiblí an-láidir ag an Aontas Eorpach agus, ar an drochuair, tá ilroinnt 
mhór ann i measc na mBallstát. I gcomhréir le togra Timmermans¹ na bliana seo caite, ba 
cheart don Aontas a dhícheall a dhéanamh feabhas a chur ar an rochtain ar mhodhanna 
iompair ar talamh thar theorainneacha, trí mhaoiniú leanúnach a chur ar fáil do nuachóiriú 
bonneagair, nascacht trasteorann⁵ agus ailíniú rialachán, mar aon le córas ailínithe nua a 
chruthú um bagáiste a aistriú, um thicéid idirnáisiúnta a chur in áirithe agus um chomhar idir-
rialtasach chun bacainní taistil a laghdú. Maidir le nuachóiriú bonneagair, ba cheart don Aontas 
leanúint de bheith ag maoiniú tionscnamh um nuachóiriú, um rianleithid a ailíniú3, agus um 
iompar áitiúil an mhíle deiridh4, chun idir-inoibritheacht agus rochtain éasca idir tíortha éagsúla 
a éascú, agus chun feabhas a chur ar eispéireas na dtaistealaithe. Ina theannta sin, ba cheart 
na córais aistrithe bagáiste agus na córais idirnáisiúnta áirithinte ticéad a chur chun feidhme 
chun feabhas a chur ar an eispéireas taistil a thuilleadh, agus chun iomaíochas an iarnróid agus 
an bhus san earnáil iompair a mhéadú, ós rud é go bhfuil siad lárnach do spriocanna an Aontais 
maidir leis an aistriú glas. Ar deireadh, ba cheart córas le haghaidh comhar idir-rialtasach a 

chruthú chun ailíniú praghsanna, áiseanna agus slándála idir ceantair rialála a éascú, rud a 
laghdódh na bacainní ar bhealaí iompair idirnáisiúnta a bhunú.’ 

Kosta Marco - 23 fhormhuiniú  
Teideal: Gnólachtaí Eorpacha a choimeád faoi úinéireacht áitiúil le 
hÚinéireacht Fostaithe  
Gné: GEILLEAGAR AGUS COSTAS MAIREACHTÁLA 

‘Tá athrú mór ag teacht ar úinéireacht gnólachtaí príobháideacha san Aontas mar gheall ar 
dhaonra atá ag dul in aois, agus 450 000 gnólacht a díoladh in aghaidh na bliana, rud a 
chuireann leanúnachas i mbaol sa tríú cuid de na cásanna. Gan straitéisí soiléire comharbais, 
tá baol ann go ndúnfar go leor gnólachtaí atá faoi úinéireacht teaghlaigh. Tugann 
ceannaitheoirí airgeadais, cuir i gcás gnólachtaí cothromais phríobháidigh, tús áite do bhrabúis 
ghearrthéarmacha thar inbhuanaitheacht fhadtéarmach go minic, a mbíonn eastóscadh 
luacha, gnólachtaí lagaithe, agus boinn chánach áitiúla chreimthe mar thoradh air sin. 
D’fhéadfadh táirgeadh a athlonnú chuig réigiúin ina bhfuil pá íseal a bheith mar thoradh ar 
éadálacha ionsaitheacha, agus d’fhéadfadh ceannach thar barr amach ón gcoigríoch maoin 
intleachtúil agus tallann a aistriú amach as an Aontas. Chun dul i ngleic leis na saincheisteanna 
sin, tá roinnt úinéirí ag dul i muinín úinéireacht fostaithe, rud a dhaingníonn freagracht 
shóisialta i ngnólachtaí. Léiríonn taighde go bhfuil táirgiúlacht níos airde, athléimneacht níos 
mó agus ráta athraithe foirne níos ísle ag gnólachtaí atá faoi úinéireacht fostaithe. Mar sin féin, 
níl tacaíocht reachtach agus institiúideach ag an Aontas do na haistrithe sin. Tá Pleananna um 
Úinéireacht Stoc d’Fhostaithe glactha ag tíortha cuir i gcás na Stáit Aontaithe, an Ríocht 
Aontaithe agus Ceanada, lena gceadaítear d’oibrithe scaireanna a cheannach i dteannta a 
chéile gan infheistíocht phearsanta, trí thacaíocht ó shásraí airgeadais le taca rialtais. Sna Stáit 
Aontaithe, tá 10 % den lucht saothair príobháideach fostaithe ag gnólachtaí ina bhfuil Plean um 
Úinéireacht Stoc d’Fhostaithe, cruthaíodh go leor acu chun aghaidh a thabhairt ar dhúshláin 
chomharbais. Tháinig sé chun cinn sa Ríocht Aontaithe gurb é ceannach thar barr an dara 
réiteach comharbais is coitianta. Tá samhail maidir le Plean um Úinéireacht Stoc d’Fhostaithe 
á tabhairt isteach ag an tSlóivéin san Aontas, ach ní féidir méadú a dhéanamh ach amháin le 
hionstraimí airgeadais leordhóthanacha agus abhcóideacht ar leibhéal an Aontais.’ 

Laura - 17 bhformhuiniú  
Teideal: An bhearna scileanna agus an bhearna idir na hinscní a dhúnadh 
sa Chibearshlándáil ar bhealach a Dhíreoidh ar na Mná  
Gné: AN tSLÁNDÁIL AGUS AN DAONLATHAS 

‘Chun todhchaí dhigiteach athléimneach, shlán agus chuimsitheach a thógáil, ní mór don 
Aontas Eorpach acmhainní buiséadacha spriocdhírithe a leithdháileadh chun aghaidh a 
thabhairt ar an mbearna scileanna agus an bhearna idir na hinscní atá ag dul i méid sa 
chibearshlándáil, agus béim láidir á leagan ar thacaíocht a thabhairt do mhná agus ar an 
éagsúlacht a chur chun cinn. Réimse atá ag athrú go tapa is ea an chibearshlándáil, agus 
teastaíonn raon leathan peirspictíochtaí ina leith chun bagairtí atá ag teacht chun cinn a 
réamh-mheas, a shainaithint agus freagairt dóibh go héifeachtach. Tá éagsúlacht níos mó, 
agus éagsúlacht inscne, chultúrtha agus shocheacnamaíoch san áireamh, fíor-riachtanach 
chun nuálaíocht a chothú, feabhas a chur ar réiteach fadhbanna, agus réitigh chothroma 
slándála digití a chinntiú ar fud na hEorpa. Trí comhpháirtíocht a dhéanamh le tionscnaimh 
cuir i gcás Women4Cyber agus trí infheistíocht a dhéanamh sa chuimsiú, is féidir leis an Aontas 
an bhearna cibirscileanna a dhúnadh agus spás digiteach níos nuálaí, níos sláine agus níos 
ionadaíche á thógáil.’ 

Stefania - 17 bhformhuiniú  
Teideal: Glacaimis roinnt céimeanna chun cinn  
Gné: OIDEACHAS AGUS CULTÚR 

‘Creidim gur cheart dúinn fíoraontas a chruthú idir na stáit Eorpacha, mar nach ndéanfaimid 
aon dul chun cinn dá uireasa. Bheadh sé riachtanach anois teacht ar chomhthuiscint nach 
mbeadh taobh le cúrsaí eacnamaíocha, is é sin le rá, oideachas a chur ar shaoránaigh chun go 
mothóidís gur Eorpaigh iad thar aon ní eile. Dá bhrí sin, ba cheart ítim oideachais a bheith sa 
bhuiséad ina mbeadh scoileanna rannpháirteach chun teorainneacha náisiúnta a thrasnú. Tá 
cultúr bunúsach againn a chuireann ar ár gcumas dúinn an éagsúlacht a shárú agus teacht ar 
na nithe a thugann le chéile muid. I bhfianaise an ráta íseal breithe, caithfear dlús a chur le 
gníomhaíocht Eorpach chun teacht ar réitigh, aghaidh a thabhairt ar fhadhb na himirce i 
gceart agus spreagadh a thabhairt sa tslí go mbeidh teaghlaigh óga ann, trí thionscadail 
tacaíochta arb é is aidhm dóibh breitheanna a spreagadh. Fíorbhéim a leagan ar luach an 
chultúir agus na scolaíochta agus na deiseanna céanna a chur ar fáil do gach buachaill agus 
go háirithe do chailíní. Na tionscadail a sheiceáil agus a leanúint ionas nach deis 
mhíchúramach agus shlítheánta a bheadh iontu chun cistí a iarraidh agus a fháil.’ 

5.  GRINNANAILÍS 
Sa chaibidil seo a leanas, déantar scrúdú níos doimhne ar gach ceann de na sé 
ghné. Laistigh de gach gné, déantar anailís ar thopaicí aonair saoránach ar 
leithligh, lena dtugtar gnéithe éagsúla de na haighneachtaí le chéile. 

 

GNÉ 1: GEILLEAGAR AGUS COSTAS MAIREACHTÁLA  
 
Tugann na haighneachtaí sa ghné sin aghaidh ar shaincheisteanna a bhaineann 
le tacaíocht a thabhairt do ghnólachtaí Eorpacha agus conas dul i ngleic le 
méadú an chostais maireachtála. An tráth céanna, iarrtar iontu go dtabharfaí 
tacaíocht bhreise don fhorbairt tuaithe agus don chomhtháthú réigiúnach. 

 

Topaic Saoránach 1.1: Tacaíocht do ghnólachtaí Eorpacha a mhéadú 

ANAILÍS topaice 

Iarrtar sna haighneachtaí go méadófaí an tacaíocht do ghnólachtaí Eorpacha 
chun go mbeidh siad fós iomaíoch agus athléimneach i ngeilleagar domhanda 
atá ag athrú go tapa. De réir na rannpháirtithe, d’fhéadfaí é sin a bhaint amach 
trí fheabhas a chur ar rochtain ar mhaoiniú, maorlathas a laghdú laistigh den 
Aontas Eorpach chomh maith leis an nuálaíocht agus an digiteáil a chur chun 
cinn. Mar aon le hiarraidh ghinearálta maidir le tacaíocht a thabhairt do 
ghnólachtaí Eorpacha, léirítear sna haighneachtaí freisin bearta níos 
spriocdhírithe cuir i gcás tacaíocht a thabhairt d’fhiontraithe baineanna i 
gceantair thuaithe na hEorpa nó forbairt an tionscail micreaphróiseálaithe a 
bhfuil tábhacht straitéiseach ag baint leis. Ar deireadh, iarrann na saoránaigh 
freisin dreasachtaí agus cláir oiliúna spriocdhírithe chun oibrithe oilte a 
choinneáil i dtíortha Eorpacha agus iomaíochas na hEorpa a chaomhnú. 

Léiriú ar AIGHNEACHTAÍ 

Chiara, 1 fhormhuiniú 

‘Chun an fios gnó a choinneáil i dtír na hoiliúna, tá sé de fhreagracht ar an Aontas agus ar na 
Ballstáit gníomhú in aghaidh na himirce daoine oilte.’ 

José, 5 fhormhuiniú 

‘Ní mór don Eoraip rogha a dhéanamh áit a bheith aici sa rás teicneolaíoch maidir lena 
forbairt féin ar mhicreaphróiseálaithe.’

Topaic Saoránach 1.2: Dul i ngleic le méadú an chostais maireachtála 

ANAILÍS topaice 

Is ábhar mór imní é méadú an chostais maireachtála ar fud an Aontais Eorpaigh 
de réir na n-aighneachtaí. Baineann moltaí chun dul i ngleic leis an tsaincheist 
sin le feabhas a chur ar staid airgeadais mhuintir na hEorpa, cuir i gcás tacaíocht 
airgeadais a thabhairt do ghrúpaí leochaileacha, chomh maith le tithíocht a 
dhéanamh inacmhainne agus inrochtana do chách, agus iarraidh ar 
uasteorainneacha cíosa agus níos mó tithíocht shóisialta. 

Léiriú ar AIGHNEACHTAÍ 

Katharina, 1 fhormhuiniú 

‘Tá an tithíocht ag éirí níos costasaí. Idir an dá linn, tá sé neamhréalaíoch do dhaoine óga a 
bheith ag súil lena n-árasán féin a bheith acu agus éiríonn sé níos deacra árasán ar cíos a 
aimsiú. Dá bhrí sin, bheadh sé go deas dá ndíreofaí air i mbliana.’ 

Sergio, 3 fhormhuiniú 

‘Molaim go ndeonódh an tAontas Eorpach ranníocaíocht EUR 3 000 do gach leanbh 
nuabheirthe, ranníocaíocht a chuirfeadh a thuismitheoirí i gciste slán, cobhsaí agus 
innéacsaithe de chineál méadaitheach. (....) Chuirfeadh an beart seo slándáil airgeadais 
fhadtéarmach chun cinn (...)’

 

Topaic Saoránach 1.3: Tacú le comhtháthú réigiúnach agus le forbairt 
tuaithe 

ANAILÍS topaice 

Cuireann na saoránaigh i dtábhacht go bhfuil difríochtaí réigiúnacha fós ann 
laistigh de thíortha na hEorpa agus eatarthu. Dá bhrí sin, iarrann siad 
éagothromaíochtaí eacnamaíocha a laghdú agus an comhtháthú réigiúnach a 
neartú. Chun na spriocanna sin a bhaint amach, molann siad gur cheart tús áite 
a thabhairt don fhorbairt tuaithe trí feabhas a chur ar bhonneagar, trí thacú leis 
an talmhaíocht agus trí dheiseanna eacnamaíocha a chruthú, chun cur in 
aghaidh an mheatha ar an daonra agus ar dhúnadh gnólachtaí i gceantair 
thuaithe an Aontais Eorpaigh. 

Léiriú ar AIGHNEACHTAÍ 

Konstantinos, 3 fhormhuiniú 

‘I mbuiséad fadtéarmach an Aontais, ní mór tús áite a thabhairt d’athbheochan tuaithe trí 
thacaíocht a thabhairt d’fhiontair shóisialta sa táirgeadh príomhúil, lena n-gcinntítear 
athléimneacht eacnamaíoch, inbhuanaitheacht agus cruthú post. Tá bánú, meath 
eacnamaíoch, agus deiseanna teoranta roimh cheantair thuaithe, cé go bhfuil siad 
ríthábhachtach don tslándáil bia agus don aistriú glas. (...)’ 

María, 0 formhuiniú 

‘Tá an talmhaíocht, arb í is bonn le cothú tíre, á imeallú. Tá níos lú agus níos lú saoránach ann 
a dhíríonn a slí bheatha ghairmiúil ar an talmhaíocht, agus dá bhrí sin, is gá an cineál 
talmhaíochta a chur chun cinn lena ngabhann níos mó cabhrach agus ar lú fadhbanna atá i 
gceist léi le haghaidh saothrú.’ 

 

GNÉ 2: OIDEACHAS AGUS CULTÚR  
 
Tugann an ghné sin aghaidh ar thopaicí ina n-iarrtar feabhas a chur ar oideachas 
agus ar imeascadh i bpost chomh maith le cultúr a chaomhnú agus a chur chun 
cinn ar fud an Aontais Eorpaigh. 

 

Topaic Saoránach 2.1: Feabhas a chur ar oideachas agus imeascadh i bpost 

ANAILÍS topaice 

Iarrtar sna haighneachtaí rochtain chothrom, chomhionann agus fheabhsaithe 
ar an bhfoghlaim agus ar chóras oideachais atá curtha in oiriúint do riachtanais 
a bheidh ann amach anseo. Chuige sin, tá gá le modhanna teagaisc a nuachóiriú, 
infheistíocht a dhéanamh in uirlisí digiteacha, agus feabhas a chur ar oiliúint 
múinteoirí. Thairis sin, éilíonn saoránaigh ullmhúchán níos fearr do dhaoine óga 
atá ag teacht isteach sa saol oibre, agus rochtain chothrom ar shocrúcháin oibre 
íoctha agus dreasachtaí do ghnólachtaí chun gairmithe óga a fhostú. 

Léiriú ar AIGHNEACHTAÍ 

Daniel, 0 formhuiniú 

‘Is comhartha soiléir iad torthaí staidéar PISA: Is gá dúinn gníomhú go práinneach san Eoraip 
chun feabhas a chur ar ár gcórais oideachais. (...) (...) Ba cheart dúinn an Eastóin a úsáid mar 
dhea-shampla agus anailís a dhéanamh ar na nithe a fhágann go bhfuil sí chomh rathúil sin.” 

Diana, 5 fhormhuiniú 

‘Chun a chinntiú go bhfaighidh mic léinn taithí ghairmiúil gan ualach airgeadais neamh-
inbhuanaithe a chur ar ghnólachtaí beaga agus ar na mic léinn féin, molaimid clár deontais 

de chuid an Aontais Eorpaigh a chruthú arb é is aidhm dó na costais a bhaineann le 
socrúcháin oibre íoctha a chumhdach go páirteach nó go hiomlán.’

 

Topaic Saoránach 2.2: Deiseanna soghluaisteachta a leathnú 

ANAILÍS topaice 

Tá éilimh ar fheabhas a chur ar dheiseanna soghluaisteachta agus iad a leathnú 
coitianta i measc aighneachtaí na saoránach. De réir na rannpháirtithe, is gá 
buiséad Erasmus+ a mhéadú, rochtain ar mhaoiniú a shimpliú agus 
rannpháirtíocht daoine ó chúlraí éagsúla a chur chun cinn chun feabhas a chur 
ar dheiseanna soghluaisteachta. Cuireann na saoránaigh i dtábhacht nach 
amháin go gcuirfeadh sé sin comhtháthú Eorpach agus saoránacht ghníomhach 
chun cinn ach go bhfreastalódh sé freisin ar na héilimh a bhaineann le margadh 
saothair atá ag éirí níos idirnáisiúnaithe. 

Léiriú ar AIGHNEACHTAÍ 

Claudia, 1 fhormhuiniú 

‘Ciste Eorpach um Shoghluaisteacht na hÓige a chruthú, sásra airgeadais arb é is aidhm dó 
éascaíocht a dhéanamh ar Eorpaigh óga staidéar, obair nó socrúcháin oibre a dhéanamh i 
mBallstáit eile. Is é an príomhchuspóir atá ann deireadh a chur leis na bacainní eacnamaíocha, 
sóisialta agus cultúrtha a chuireann bac ar rochtain ar an taithí sin. (...) (...) Ba é ab aidhm don 
chiste nua sin rochtain níos leithne a thabhairt do dhaoine óga ó chúlraí éagsúla gairmiúla agus 
oideachais, agus mic léinn i mbun gairmoiliúna, oibrithe óga agus fiontraithe.” 

Bartlomiej, 3 fhormhuiniú 

‘Creidim go gcuideodh sé le lánpháirtiú an Aontais agus lena shláine níos mó cláir malartaithe 
atá cosúil le clár Erasmus do mhic léinn a thabhairt isteach do dhaltaí iar-bhunscoile. 
D’fhéadfadh daltaí foghlaim faoi phobail agus faoi chultúir eile atá san Aontas chomh maith 
lena stair.’

 

Topaic Saoránach 2.3: Cultúr a chaomhnú agus a chur chun cinn 

ANAILÍS topaice 

Molann na saoránaigh ar Ardán Rannpháirtíochta na Saoránach gur cheart don 
Aontas a éagsúlacht chultúrtha agus teanga chomh maith lena oidhreacht a 
chosaint trí theangacha mionlaigh atá i mbaol a mhaoiniú agus trí chumarsáid 
chuimsitheach a chur ar fáil i dteangacha réigiúnacha. De réir aighneachtaí, tá 
gá le níos mó tacaíochta freisin chun láithreáin stairiúla a chothabháil agus a 
atógáil chun oidhreacht chultúrtha na hEorpa a chaomhnú. Ar deireadh, iarrtar 

sna haighneachtaí freisin níos mó maoiniú ón Aontas chun a bheith 
rannpháirteach i dtionscadail chultúrtha ar fud an Aontais agus iad a chruthú, 
agus músaeim, amharclanna, ceardlanna agus imeachtaí cultúrtha eile san 
áireamh. 

Léiriú ar AIGHNEACHTAÍ 

Jana, 2 fhormhuiniú 

‘Tá éagsúlacht mhór teanga ag an Aontas Eorpach; mar sin féin, ní fhaigheann an-chuid de na 
teangacha sin an tacaíocht is gá chun iad a úsáid, a chosaint agus a chur chun cinn i gceart. Is 
é sin an fáth ar mhaith linn a mholadh ciste sonrach a chruthú chun teangacha mionlaigh a 
chaomhnú agus a scaipeadh, agus iad siúd nach bhfuil aitheantas oifigiúil acu ar leibhéal an 
stáit san áireamh.’ 

Laura, 2 fhormhuiniú 

‘Molaim Pas Cultúir AE a thabhairt isteach do dhaoine óga idir 16 agus 25 bliana d’aois. 
Bheadh creidmheas bliantúil sa phas, ar creidmheas é a bheadh inrochtana trí fheidhmchlár 
is féidir a úsáid chun rochtain a fháil ar thairiscintí cultúrtha ar fud an Aontais.’

 

GNÉ 3: AN AERÁID AGUS AN COMHSHAOL  
 
Cuimsítear sa ghné seo aighneachtaí a bhaineann le bearta chun an t-athrú 
aeráide a chomhrac agus an comhshaol a chosaint. Díríonn na bearta sin ar 
ábhair bhuiséadacha, cuir i gcás an gá atá le tuilleadh infheistíochta i 
dteicneolaíochtaí agus i ngnólachtaí inbhuanaithe. 

 

Topaic Saoránach 3.1: Infheistiú in iompar, fuinneamh agus teicneolaíocht 
inbhuanaithe 

ANAILÍS topaice 

Tá na saoránaigh den tuairim go bhfuil gá le hinfheistíocht chun an t-athrú 
aeráide a chomhrac, agus é molta in aighneachtaí go gcuirfí borradh faoin aistriú 
chuig roghanna iompair inbhuanaithe, cuir i gcás infheistíocht a dhéanamh i 
ngréasáin iarnróid agus úsáid feithiclí leictreacha a spreagadh trí infheistíochtaí 
a dhéanamh i mbonneagar agus trí dhreasachtaí. Thairis sin, úsáid 
teicneolaíochtaí inbhuanaithe a chur chun cinn agus tacú go láidir le forbairt 
fuinnimh in-athnuaite chun aistriú glas cuimsitheach a chinntiú, sin dhá rud atá 
ar na moltaí is tábhachtaí laistigh den topaic seo. 

Léiriú ar AIGHNEACHTAÍ 

Maria, 6 fhormhuiniú 

‘Dá méadófaí an infheistíocht chun tíortha de chuid an Aontais a nascadh le traenacha ardluais, 
bheadh sé níos éasca do dhaoine a bhfuil fadhbanna eitilte acu taisteal, agus an tráth céanna, 
ag smaoineamh chun cinn, laghdófaí lorg carbóin an aerthráchta.’ 

Dayana, 1 fhormhuiniú 

‘Níos mó táirgí fuinnimh ghlais a spreagadh agus lamháltas a thabhairt do dhaoine a 
úsáideann grianfhuinneamh ó thaobh bonn airgeadaíochta de.’

 

Topaic Saoránach 3.2: Tacú le samhlacha gnó inbhuanaithe 

ANAILÍS topaice 

Sa bhreis ar infheistíochtaí in úsáid teicneolaíochtaí inbhuanaithe agus fuinnimh 
inbhuanaithe, molann saoránaigh infheistíocht a dhéanamh i samhlacha gnó 
inbhuanaithe. Cuimsítear leis sin, mar shampla, tacaíocht a mhéadú do 
shamhlacha athchúrsála nó do chleachtais talmhaíochta inbhuanaithe. Moltar 
tacaíocht bhreise freisin chun cuidiú le gnólachtaí aistriú chuig geilleagar 
ciorclach dícharbónaithe. 

Léiriú ar AIGHNEACHTAÍ 

Ana, 1 fhormhuiniú 

‘Tacaíocht a thabhairt do FBManna áitiúla na dúshláin a shárú (agus tairbhe a bhaint as na 
deiseanna a bhaineann leis) an aistriú chuig geilleagar ciorclach dícharbónaithe.’ 

Anna, 3 fhormhuiniú 

‘Ní mór do bhuiséad an Aontais tacú le tionsclaíocht ghlas na n-earnálacha bia agus 
feirmeoireachta, ar mhaithe le sláinte na saoránach agus le cosaint an chomhshaoil.’

 

GNÉ 4: AN tSLÁNDÁIL AGUS AN DAONLATHAS 
Cuimsítear sa ghné sin aighneachtaí a bhaineann leis an gcosaint agus leis an 
tslándáil a neartú ar an leibhéal idirnáisiúnta, náisiúnta agus áitiúil chomh maith 
le hathléimneacht dhaonlathach a neartú laistigh den Aontas Eorpach. 

 

Topaic Saoránach 4.1: An chosaint agus an tslándáil a neartú 

ANAILÍS topaice 

Iarrann na saoránaigh caiteachas agus comhar cosanta an Aontais a mhéadú 
chun an tAontas a dhéanamh níos neamhspleáiche. Cuimsítear sna tograí, mar 
shampla, iarraidh ar Chomhphobal Cosanta Eorpach le pleanáil 
chomhpháirteach atá oscailte do chomhghuaillithe lasmuigh den Aontas freisin. 
Tá sé beartaithe slándáil mhuintir na hEorpa a chinntiú ar bhonn níos leithne 
freisin, agus bearta eile san áireamh, cuir i gcás an chosaint shibhialta a neartú, 
an chibearchoireacht a chomhrac, an comhar póilíneachta a neartú agus mí-
úsáid sonraí a chosc. 

Léiriú ar AIGHNEACHTAÍ 

Helmut, 5 fhormhuiniú 

‘Ba cheart dúinn uile a bheith ar an eolas nach mór don Aontas agus dá Bhallstáit i bhfad níos 
mó infheistíochta a dhéanamh sa tslándáil. Ní hamháin go bhfágann sé sin níos mó airgid don 
arm, ach don chosaint shibhialta, don soláthar fuinnimh neamhthuilleamaíoch agus don 
táirgeadh bia freisin. Ní mór dúinn a bheith níos neamhspleáiche ar na Stáit Aontaithe, ar an 
Rúis agus ar an tSín.’  

Thomas, 9 bhformhuiniú 

‘Buiséad AE a bheadh dírithe ar an todhchaí, chaithfeadh sé freisin an tslándáil áitiúil a neartú 
sna Ballstáit. Is ar an talamh féin a thosaíonn an tslándáil inmheánach: trí ghníomhaireachtaí 
slándála dea-fheistithe agus trí chomhrac éifeachtach in aghaidh na coireachta. Tá sé 
ríthábhachtach infheistíocht a dhéanamh sa chomhar póilíneachta idir Ballstáit éagsúla chun 
an choireacht trasteorann, an sceimhlitheoireacht agus dronga eagraithe a chomhrac go 
héifeachtach.’

 

Topaic Saoránach 4.2: Athléimneacht dhaonlathach a neartú 

ANAILÍS topaice 

D’iarr na saoránaigh ar an Aontas athléimneacht dhaonlathach a neartú trí 
bhréagaisnéis a chomhrac, le tograí ina moltar clár Eorpach um sheiceáil fíricí 
agus oideachas saoránachta. Cuimsítear sna tograí daonlathas agus topaicí an 
Aontais a chomhtháthú i gcuraclaim scoile, ceardlanna tráthrialta chun 
rannpháirtíocht a chothú agus rialú níos déine ar ardáin meán sóisialta. Thairis 
sin, ba cheart an daonlathas a threisiú trí rannpháirtíocht saoránach san Aontas 
a mhéadú, agus comhairliúcháin thráthrialta leis na saoránaigh agus 
tionscnaimh mhaoiniúcháin san áireamh lena gcuirtear saoránacht ghníomhach 
agus luachanna daonlathacha chun cinn. 



 Ardán Rannpháirtíochta na Saoránach maidir le Buiséad Eorpach nua - Tuarascáil Chomhairliúcháin Deiridh 
  Meitheamh 2025 

22 

Léiriú ar AIGHNEACHTAÍ 

Matej, 0 formhuiniú 

‘Molaim comhairliúcháin thráthrialta a thabhairt isteach le saoránaigh agus le saineolaithe trí 
dhíospóireachtaí poiblí, painéil saoránach agus ardáin ar líne. Ba cheart do shaoránaigh a 
bheith in ann tograí a dhéanamh agus vótáil ar thosaíochtaí, rud a mhéadódh dlisteanacht 
agus glacadh cinntí buiséadacha.’ 

Eneko, 6 fhormhuiniú 

‘Cláir a mhaoiniú lena rannchuidítear le cultúr daonlathach agus cultúr an smachta reachta a 
fhorbairt ar fud na mBallstát. (...) Ba cheart an ciste a úsáid freisin chun tacú le hiriseoireacht 
neamhspleách, le heagraíochtaí neamhrialtasacha agus le cláir um rannpháirtíocht na hóige.’

 

GNÉ 5: SLÁINTE AGUS FOLLÁINE 
Cuimsítear sa ghné sin aighneachtaí a bhaineann le feabhas a chur ar an rochtain 
ar sheirbhísí cúraim sláinte agus ar struchtúir thacaíochta ar fud an Aontais agus 
ar cháilíocht na seirbhísí agus na struchtúr sin. 

 

Topaic Saoránach 5.1: Feabhas a chur ar chórais cúraim sláinte agus ar 
chórais tacaíochta 

ANAILÍS topaice 

Tá na rannpháirtithe den tuairim gur gá córais cúraim sláinte a neartú san 
Aontas. Cuimsítear leis na bearta atá molta infheistíocht a mhéadú chun rochtain 
chomhionann agus cúram ardcháilíochta a chinntiú agus feabhas a chur ar an 
gcomhar agus ar an gcomhordú san Aontas, go háirithe le linn éigeandálaí 
sláinte poiblí. Ina theannta sin, molann na rannpháirtithe feabhsuithe ar 
sheirbhísí meabhairshláinte agus ar chórais tacaíochta, chomh maith le tacaíocht 
do phobail leochaileacha cuir i gcás daoine scothaosta, daoine faoi mhíchumas, 
íospartaigh mhí-úsáide agus daoine LADTIA+ Molann siad freisin an t-idirdhealú 
in aghaidh na ngrúpaí sin a chomhrac. 

Léiriú ar AIGHNEACHTAÍ 

Winnie, 1 fhormhuiniú 

Is ceart é an cúram sláinte. Ba cheart cúram sláinte saor in aisce a bheith ag gach saoránach 
scothaosta. Bíonn táirgí íocshláinte chun beatha daoine a shábháil an-chostasach agus níos 

mó ná a bpinsean uaireanta. Níor cheart go mbeadh ar aon duine san Aontas bia ná táirge 
íocshláinte a roghnú chun maireachtáil.’ 

Sara, 2 fhormhuiniú 

‘Níor cheart an mheabhairshláinte a bheith ina pribhléid, ach ina ceart bunúsach a chinntítear 
leis na córais sláinte phoiblí. Chun aghaidh a thabhairt ar an bhfadhb sin, molaimid Ciste 
Eorpach um Rochtain ar Mheabhairshláinte a chruthú, arb é is aidhm di cóireálacha 
síceolaíocha a mhaoiniú do dhaoine a bhfuil acmhainní ísle acu agus nach bhfuil sé ar a n-
acmhainn féin.’

 

GNÉ 6: RIALACHAS BUISÉID 

Cuimsítear sa ghné sin aighneachtaí a bhaineann leis an mbuiséad Eorpach nua 
a chruthú agus a oibriú, chun é a dhéanamh níos éifeachtúla agus níos solúbtha. 

 

Topaic Saoránach 6.1: Buiséad níos éifeachtúla agus níos solúbtha a 
fhorbairt 

ANAILÍS topaice 

Cuireann daoine ar Ardán Rannpháirtíochta na Saoránach in iúl go bhfuil gá le 
buiséad Eorpach atá chomh héifeachtúil agus chomh solúbtha agus is féidir - 
chun aghaidh a thabhairt ar líon méadaitheach na ndúshlán agus na 
ngéarchéimeanna dinimiciúla a dteastaíonn freagairt Eorpach ina leith. Is éard a 
bheadh i gceist leis sin athbhreithniú a dhéanamh ar an gcaiteachas atá ann 
cheana, bealaí a iniúchadh chun an buiséad a mhéadú, caiteachas a ailíniú le 
tosaíochtaí, agus feabhas a chur ar thrédhearcacht agus rannpháirtíocht 
saoránach. De réir na rannpháirtithe, ba cheart do bhuiséad athchóirithe an 
maorlathas a laghdú agus cur chun feidhme níos éifeachtaí na gclár a chumasú. 

Léiriú ar AIGHNEACHTAÍ 

Maria, 1 fhormhuiniú 

‘Creidim féin gur gá athbhreithniú a dhéanamh ar na cláir reatha agus i bhfianaise a gcur chun 
feidhme agus a dtorthaí chun iad a phleanáil nó a atreorú chuig riachtanais nua, mar a bheadh 
buiséad ar bhonn nialasach i gceist leis. (...) (...) Ní mór dúinn a shimpliú agus a chur in iúl ar 
bhealach níos fearr conas a chaitear acmhainní cáiníocóirí na hEorpa má táimid chun Eoraip 
níos aontaithe agus níos láidre a bheith againn.’ 

Paulo, 13 fhormhuiniú 

‘Togra chun céatadán de bhuiséad an Aontais a leithdháileadh ar phróiseas buiséadaithe 
rannpháirtigh, rud a chuirfidh ar a gcumas do na saoránaigh vótáil go díreach ar thosaíochtaí 
maoiniúcháin. Chuirfeadh an cur chuige sin leis an trédhearcacht, leis an gcuntasacht agus 
leis an rannpháirtíocht saoránach.’

6. CONCLÚIDÍ 
Is céim mhór chun cinn é Ardán Rannpháirtíochta na Saoránach maidir le 
Buiséad Eorpach nua chun éascaíocht a dhéanamh ar rannpháirtíocht 
ilteangach ar líne na saoránach ar an leibhéal Eorpach. Mar a thugtar tuairisc air 
sa tuarascáil seo, rannchuidigh sé go mór le soiléiriú a dhéanamh ar an bhfís 
chomhchoiteann maidir le Buiséad Eorpach nua ar fud an Aontais le linn na 
tréimhse comhairliúcháin, a bhí ar siúl ón 12 Feabhra go dtí an 16 Meitheamh 
2025. Dhá uair ar leithligh, cuireadh torthaí an chomhairliúcháin ar líne faoi 
bhráid rannpháirtithe an Phainéil Saoránach. Chuir comhtháthú sin na n-
aighneachtaí ar líne le plé an phainéil saoránach leis an idirphlé, rud a chinntigh 
gur cuireadh raon leathan peirspictíochtaí san áireamh agus na moltaí deiridh á 
múnlú. 

Ar Ardán Rannpháirtíochta na Saoránach, phléigh na saoránaigh réimse leathan 
ábhar a bhaineann leis an mBuiséad Eorpach nua. Léirigh an próiseas 
rannpháirtíochta sin ailíniú láidir i measc na rannpháirtithe maidir le roinnt croí-
shaincheisteanna. Leis an ngné GEILLEAGAR AGUS COSTAS MAIREACHTÁLA, 
iarrtar go soiléir tacaíocht do ghnólachtaí Eorpacha a neartú agus an 
comhtháthú réigiúnach a neartú tríd an bhforbairt tuaithe. Chuir na saoránaigh 
i dtábhacht príomhthosaíocht de chuid an Aontais a dhéanamh de OIDEACHAS 
AGUS CULTÚR ag díriú ar na glúnta óga a ullmhú don todhchaí agus saol 
cultúrtha agus oidhreacht na hEorpa a chosaint agus a chur chun cinn. Leis an 
ngné AN AERÁID AGUS AN COMHSHAOL cuirtear i dtábhacht an géarghá atá le 
hinfheistíocht mhéadaithe i gcleachtais inbhuanaithe ag saoránaigh agus 
gnólachtaí araon chun an t-athrú aeráide a chomhrac go héifeachtach. Sa ghné 
AN tSLÁNDÁIL AGUS AN DAONLATHAS, moltar sna haighneachtaí cumais 
chosanta fheabhsaithe mar aon le hathléimneacht dhaonlathach níos láidre trí 
rannpháirtíocht saoránach agus frithbhearta bréagaisnéise. Cuirtear i dtábhacht 
le hiarraidh maidir le tús áite níos fearr a thabhairt do SLÁINTE AGUS FOLLÁINE 
a thábhachtaí atá sé rochtain chomhionann ar chúram sláinte ardcháilíochta a 
chur chun cinn agus córais tacaíochta a leathnú do ghrúpaí leochaileacha. Ar 
deireadh, faoi RIALACHAS BUISÉID, tá na rannpháirtithe ag iarraidh go 
gcruthófaí buiséad AE níos éifeachtúla, níos solúbtha agus níos trédhearcaí, sa 
tslí go bhféadfaí freagairt go héifeachtach do dhúshláin de réir mar a bheidís ag 
teacht chun cinn. 

Ar an iomlán, cuirtear i dtábhacht sa chomhairliúchán seo ar chomhfhís na 
saoránach le haghaidh Eoraip a bheidh athléimneach, cuimsitheach agus slán 
i bhfad na haimsire, agus aitheantas á thabhairt don bhuiséad Eorpach mar uirlis 
ríthábhachtach chun dul i ngleic le hathruithe sochaíocha, comhshaoil agus 

geopholaitiúla. Trí aighneachtaí na saoránach, táthar ag iarraidh go mbeadh an 
chéad bhuiséad Eorpach fadtéarmach eile ina mhodh chun dul chun cinn 
comhchoiteann, dlúthpháirtíocht agus athrú fóinteach a bhaint amach. Seachas 
aghaidh a thabhairt ar shaincheisteanna ina gceann agus ina gceann, nascann 
na rannpháirtithe gnéithe éagsúla le chéile: tá an t-iomaíochas eacnamaíoch 
nasctha leis an nuálaíocht dhigiteach agus leis an oideachas cothrom; baineann 
gníomhú ar son na haeráide le hathbheochan tuaithe agus le tionsclaíocht 
inbhuanaithe; agus meastar go bhfuil athléimneacht dhaonlathach fíor-
riachtanach chun luachanna Eorpacha a chosaint. Is éard atá na saoránaigh a 
iarraidh buiséad a léireodh éagsúlacht na hEorpa agus a saothrófaí 
spriocanna coiteanna ar bhealach aontaithe dá réir. 

Is fiú a thabhairt ar aird nár cheart a mheas gur torthaí iomlán ionadaíoch iad na 
torthaí a pléadh thuas. Mar sin féin, tugann siad léargas nua luachmhar chomh 
maith le tuiscint leathan ar thosaíochtaí na saoránach. D’fhéadfadh ról lárnach a 
bheith ag an léargas sin i ndáil le buiséad AE a cheapadh a mbeadh tionchar aige 
agus a nglacfaí go forleathan leis. 


